
AXBOROT MAHSULOTLARI 
BIZNESINING YAIM VA 
BANDLIKKA TA’SIRI: 
EKONOMETRIK TAHLIL

Abdullayev Abdulla Fayzulla oʻgʻli

Annotatsiya. Maqolada O‘zbekiston axborot mahsulotlari biznesining yalpi ichki mahsulot va bandlikka ta’sirini ekonometrik 
usullar yordamida tahlil qilish natijalari keltirilgan. Tadqiqot 2017-2024-yillar davomida AKT sektorining dinamikasi va 
makroiqtisodiy ko‘rsatkichlar o‘rtasidagi bog‘liqlikni ARDL modeli asosida baholashga qaratilgan. Tahlil natijalariga ko‘ra, 
AKT xizmatlari eksporti 2017-yilning 150,7 million dollardan 2024-yilda 640,8 million dollarga (4,2 marta) oshdi, bandlik 
37 958 kishidan 83 051 kishiga (2,2 marta) ko‘tarildi, YaIMdagi ulush esa 1,6 foizdan 2,1 foizga yetdi. ARDL modeli 
yordamida inson kapitali (elastiklik koeffitsiyenti 1,83), ichki bozor hajmi (0,75), internet penetratsiyasi (0,63) va elektron 
tijorat (0,15) ning AKT eksportiga qisqa va uzoq muddatli ta’siri aniqlandi. Tadqiqot natijalari asosida kadrlar tayyorlash, 
ichki bozorni rivojlantirish va raqamli infratuzilmani modernizatsiya qilish bo‘yicha siyosiy tavsiyalar ishlab chiqildi.

Kalit so‘zlar: axborot mahsulotlari biznesi, YaIM, bandlik, ekonometrik tahlil, ARDL modeli, AKT xizmatlari eksporti, inson 
kapitali, raqamli iqtisodiyot.
Abstract. The article presents the results of an econometric analysis of the impact of Uzbekistan's information products 
business on gross domestic product and employment. The research is focused on assessing the relationship between 
the dynamics of the ICT sector and macroeconomic indicators during 2017-2024 based on the ARDL model. According 
to the analysis results, ICT services exports increased from $150.7 million in 2017 to $640.8 million in 2024 (4.2 times), 
employment rose from 37,958 to 83,051 people (2.2 times), and the share in GDP increased from 1.6% to 2.1%. Using 
the ARDL model, the short-term and long-term effects on ICT exports of the following factors were identified: human 
capital (elasticity coefficient 1.83), domestic market size (0.75), internet penetration (0.63), and e-commerce (0.15). 
Based on the research findings, policy recommendations have been developed regarding personnel training, domestic 
market development, and digital infrastructure modernization.

Keywords: information products business, GDP, employment, econometric analysis, ARDL model, ICT services exports, 
human capital, digital economy.
Аннотация. В статье представлены результаты эконометрического анализа влияния бизнеса информационных 
продуктов Узбекистана на валовой внутренний продукт и занятость. Исследование направлено на оценку 
взаимосвязи между динамикой сектора ИКТ и макроэкономическими показателями в период 2017-2024 годов 
на основе модели ARDL. Согласно результатам анализа, экспорт ИКТ-услуг вырос с 150,7 млн долларов в 2017 
году до 640,8 млн долларов в 2024 году (в 4,2 раза), занятость увеличилась с 37 958 человек до 83 051 человека 
(в 2,2 раза), а доля в ВВП возросла с 1,6% до 2,1%. С помощью модели ARDL было выявлено краткосрочное и 
долгосрочное влияние на экспорт ИКТ следующих факторов: человеческого капитала (коэффициент эластичности 
1,83), объема внутреннего рынка (0,75), интернет-проникновения (0,63) и электронной коммерции (0,15). На 
основе результатов исследования разработаны политические рекомендации по подготовке кадров, развитию 
внутреннего рынка и модернизации цифровой инфраструктуры.

Ключевые слова: бизнес информационных продуктов, ВВП, занятость, эконометрический анализ, модель ARDL, 
экспорт ИКТ-услуг, человеческий капитал, цифровая экономика.

K I R I S H
XXI asrda axborot mahsulotlari biznesi global va mintaqaviy iqtisodiyotlarda asosiy o‘sish drayverlaridan 

biriga aylandi. Jahon Banki ma’lumotlariga ko‘ra, raqamli iqtisodiyot ulushi global YaIMning 15,5 foizini tashkil 
etadi[1]. Rivojlangan mamlakatlarda axborot-kommunikatsiya texnologiyalari (AKT) sektori innovatsiyalar, 
mehnat unumdorligining o‘sishi va yangi ish o‘rinlari yaratishda hal qiluvchi rol o‘ynaydi.

O‘zbekiston Respublikasida so‘nggi yillarda axborot mahsulotlari biznesini rivojlantirishga katta e’tibor 
qaratilmoqda. “Raqamli O‘zbekiston-2030” strategiyasi doirasida amalga oshirilayotgan islohotlar AKT 
sektorining transformatsiyasiga olib keldi [2]. Davlat tomonidan IT kompaniyalarga soliq imtiyozlari, grant 
dasturlari va eksport qo‘llab-quvvatlash mexanizmlari taqdim etilmoqda. IT Park tizimi tashkil etilgandan so‘ng 
sektor keskin o‘sish sur’atlarini namoyish etdi.

Biroq, axborot mahsulotlari biznesining milliy iqtisodiyotga, xususan YaIM va bandlikka aniq ta’sirini 
miqdoriy baholash bo‘yicha kompleks ekonometrik tadqiqotlar yetarli emas. Shu munosabat bilan, ushbu 
maqolaning asosiy maqsadi O‘zbekiston AKT sektorining makroiqtisodiy ko‘rsatkichlarga ta’sirini vaqt qatorlari 
tahlili va ARDL (Autoregressive Distributed Lag) modeli yordamida baholashdan iborat.

M A V Z U G A  O I D  A D A B I Y O T L A R  S H A R H I
Axborot mahsulotlarining iqtisodiy mohiyati va xususiyatlari Shapiro va Varian tomonidan fundamental 

darajada o‘rganilgan. Ular axborot mahsulotlarini “raqamlashtirilishi mumkin bo‘lgan har qanday narsa” deb 
ta’riflagan va ularning o‘ziga xos iqtisodiy xususiyatlarini - yuqori fiks xarajatlar va past marginal xarajatlar 
- aniqlagan [5]. Inson kapitalining iqtisodiy o‘sishga ta’siri Becker klassik asarida o‘rganilgan. U ta’lim va 
malaka oshirishga investitsiyalarning mehnat unumdorligi va iqtisodiy rivojlanishga ijobiy ta’sirini isbotladi 
[6]. Drucker bilim iqtisodiyoti kontseptsiyasini rivojlantirgan va zamonaviy jamiyatda bilimning asosiy resurs 
bo‘lib qolganligini ta’kidlagan [7]. Ekonometrik metodologiya bo‘yicha Pesaran va Shin ARDL modelini ishlab 
chiqish va qo‘llashda asosiy hissa qo‘shdi [4]. Dickey va Fuller stationar emasligi testini ishlab chiqdilar, bu vaqt 
qatorlari tahlilida asosiy metodga aylandi [8]. Engle va Granger kointegrasiya nazariyasining asoschilaridan 
bo‘lib, uzoq muddatli iqtisodiy munosabatlarni aniqlash metodologiyasini yaratdilar [9].

O‘zbekiston kontekstida AKT sektorining rivojlanishi IT Park rasmiy hisobotlarida [10], Raqamli 
texnologiyalar vazirligi ma’lumotlarida [2] va UNDP tadqiqotlarida [11] aksini topgan. Biroq, kompleks 
ekonometrik tahlil asosida AKT biznesining YaIM va bandlikka ta’sirini baholash bo‘yicha tadqiqotlar yetarli 
emas, bu esa mazkur maqolaning ilmiy yangiligini belgilaydi.

O‘zbekistonda it sektorining yaim va bandlikdagi o‘rni. O‘zbekiston AKT sektori 2017-2024 yillar davomida 
barcha asosiy ko‘rsatkichlar bo‘yicha barqaror o‘sish sur’atlarini namoyish etdi. 1-jadvalda keltirilgan statistik 
ma’lumotlar sektorning dinamikasini aks ettiradi (1-jadval).

1-jadval. O‘zbekiston AKT sektori dinamikasi (2017-2024)

Yil AKT xizmatlari eksporti 
(mln $) Kompaniyalar soni (ta) Xodimlar soni (kishi) Xizmatlar hajmi (mlrd 

so‘m)
2017 150,65 6 427 37 958 8 196,7
2018 159,69 6 403 40 248 10 332,6
2019 167,50 6 975 47 697 10 891,7
2020 169,51 7 901 50 157 13 852,3
2021 180,74 9 517 53 782 17 755,1
2022 305,80 10 587 60 462 24 508,1
2023 540,38 12 204 71 627 39 064,4
2024 640,80 10 551 83 051 56 812,1

Manba: O‘zbekiston Respublikasi Milliy Statistika qo‘mitasi [12].

1-jadvaldagi ma’lumotlardan ko‘rinib turibdiki, AKT xizmatlari eksporti 2017-2024-yillarda 4,2 marta oshdi 
(150,7 mln → 640,8 mln $), o‘rtacha yillik o‘sish sur’ati (CAGR) 22,8% ni tashkil etdi. Eng yuqori o‘sish 2021-
2023 yillarda kuzatildi (yillik 69-77%), bu COVID-19 davrida onlayn xizmatlar talabining oshishi bilan bog‘liq. 
Xodimlar soni 2017-2024-yillarda 2,2 marta oshdi (37 958 → 83 051 kishi), bu esa bandlikka sezilarli ta’sir 
ko‘rsatdi.

IT Park tizimining rivojlanishi alohida ahamiyatga ega. 2-jadvalda IT Park rezidentlarining asosiy 
ko‘rsatkichlari keltirilgan (2-jadval).

2-jadval. IT Park Uzbekistan ko‘rsatkichlari dinamikasi (2017-2024)
Yil IT Park eksporti (mln $) Rezidentlar soni (ta) Xodimlar soni (kishi)

2017 0,6 147 2 523

2018 1,7 147 3 045

2019 6,2 147 4 584

2020 16,3 147 6 000

2021 46 486 8 640

2022 140,9 1 123 14 500

2023 344 1 652 26 000

2024 901 2 384 36 300
Manba: IT Park Uzbekistan rasmiy ma’lumotlari [10].

2-jadvaldagi ma’lumotlar IT Park tizimining eksponensial o‘sishini ko‘rsatadi. IT Park eksporti 2017-2024 
yillarda 1 501 marta oshdi (0,6 → 901 mln $), bu yillik o‘rtacha 161% o‘sish sur’atini bildiradi. 2024-yilda IT Park 
eksporti umumiy AKT xizmatlari eksportining 140,6% ini tashkil etdi. IT Park xodimlar soni 14,4 marta oshdi (2 
523 → 36 300 kishi), bu bandlikka sezilarli ta’sir ko‘rsatdi.

AKT sektorining milliy iqtisodiyotdagi o‘rni YaIMdagi ulushi bilan baholanadi. 3-jadvalda YaIMda IT 
ulushining dinamikasi keltirilgan (3-jadval).

3-jadval. YaIMda IT ulushi (2021-2024)
Yil YaIMda IT ulushi (%)

2021 1,6

2022 1,8

2023 1,9

2024 2,1
Manba: UNDP Uzbekistan [11].

3-jadvaldagi ma’lumotlar YaIMda IT ulushining izchil o‘sishini ko‘rsatadi. 2021-yilda 1,6% bo‘lgan IT ulushi 
2024-yilda 2,1% ga ko‘tarildi. Yillik o‘rtacha o‘sish sur’ati 0,4 protsent punktini tashkil etadi. Agar bu tendentsiya 
davom etsa, 2030-yilda IT ulushi YaIMda 5% dan oshishi mumkin.

T A D Q I Q O T  M E T O D O L O G I YA S I
Tadqiqotda 2017-2024-yillar uchun O‘zbekiston Respublikasi Milliy Statistika qo‘mitasi rasmiy ma’lumotlari 

ishlatildi. Yetarli miqdorda kuzatishlarni ta’minlash maqsadida yillik chastotadagi ma’lumotlar oylik chastotaga 
o‘tkazildi. FLOW o‘zgaruvchilar (eksport, xizmatlar hajmi, e-tijorat) uchun proporsional taqsimlash metodi, 
STOCK o‘zgaruvchilar (xodimlar, internet foydalanuvchilar) uchun linear interpolatsiya metodi qo‘llandi [3]. 
Natijada 96 oylik kuzatishlar to‘plami hosil qilindi.

Tadqiqotda quyidagi o‘zgaruvchilar tahlil qilindi:
•	 ln_EXPORT – AKT xizmatlari eksportining natural logarifmi (million AQSH dollari);
•	 ln_LABOR – axborot va aloqa sohasida ish bilan band bo‘lganlar sonining natural logarifmi (ming 

kishi);
•	 ln_INTERNET – internet penetratsiyasining natural logarifmi (foiz);
•	 ln_SERVICES – ko‘rsatilgan aloqa va axborotlashtirish xizmatlari hajmining natural logarifmi (milliard 

so‘m);
•	 ln_ECOMMERCE – elektron tijorat savdo hajmining natural logarifmi (trillion so‘m).
ARDL modeli Pesaran, Shin va Smith tomonidan ishlab chiqilgan bo‘lib, vaqt qatorlari o‘rtasidagi 

uzoq muddatli munosabatlarni tekshirishda keng qo‘llaniladi [4]. ARDL modelining asosiy afzalliklari: (1) 
o‘zgaruvchilarning turli integratsiya tartibiga ega bo‘lishiga yo‘l qo‘yadi – I(0) va I(1); (2) nisbatan kichik 
namunalar uchun mos keladi; (3) qisqa va uzoq muddatli ta’sirlarni bir vaqtning o‘zida baholash imkonini 
beradi; (4) endogenlik muammosini hal qiladi.

ARDL modeli umumiy ko‘rinishi quyidagicha:

	 (1)

Barcha o‘zgaruvchilar logarifmik shaklga o‘tkazildi, bu koeffitsiyentlarni elastiklik sifatida talqin qilish 
imkonini beradi. Ekonometrik tahlillar EViews 12 dasturiy paketi yordamida amalga oshirildi.

T A H L I L  V A  N A T I J A L A R
ARDL modeli yordamida O‘zbekiston AKT xizmatlari eksportiga ta’sir etuvchi omillarning qisqa va uzoq 

muddatli ta’siri baholandi. Dastlab barcha o‘zgaruvchilar uchun statsionarlik testlari o‘tkazildi. Kengaytirilgan 
Dickey-Fuller (ADF) testi natijalariga ko‘ra, barcha o‘zgaruvchilar birinchi farqda statsionar [13].

ARDL bounds testing yondashuvi yordamida kointegrasiya mavjudligi tekshirildi. F-statistika qiymati 7,856 
ga teng bo‘lib, bu 1% ahamiyat darajasida yuqori chegaradan (5,06) oshadi. Demak, AKT xizmatlari eksporti va 
belgilovchi omillar o‘rtasida uzoq muddatli muvozanat munosabati mavjud  (4-jadval)[14].

4-jadvalda ARDL modelining uzoq muddatli koeffitsiyentlari keltirilgan.

4-jadval. ARDL modelining uzoq muddatli koeffitsiyentlari

O‘zgaruvchi Koeffitsiyent Standart xato t-statistika

ln_LABOR 1,8347*** 0,3241 5,659

ln_SERVICES 0,7456*** 0,1523 4,895

ln_INTERNET 0,6284*** 0,1876 3,349

ln_ECOMMERCE 0,1532*** 0,0543 2,822
Eslatma: ***, **, * mos ravishda 1%, 5%, 10% ahamiyat darajasida statistik ahamiyatlilikni bildiradi.

4-jadvaldagi natijalar shuni ko‘rsatadiki:
•	 ln_LABOR (AKT xodimlar soni) – eng kuchli ta’sirga ega omil (elastiklik 1,83). AKT xodimlar sonining 

1% ga oshishi eksportni 1,83% ga oshiradi. Bu inson kapitalining hal qiluvchi ahamiyatini tasdiqlaydi;
•	 ln_SERVICES (AKT xizmatlar hajmi) – ichki bozor eksport salohiyatini oshirishda muhim rol o‘ynaydi 

(elastiklik 0,75). Kuchli ichki bozor kompaniyalarga tajriba, malaka va xalqaro raqobatbardoshlikni ta’minlaydi;
•	 ln_INTERNET (internet penetratsiyasi) – raqamli infratuzilmaning asosi (elastiklik 0,63). Yuqori internet 

qamrovi AKT kompaniyalari uchun zaruriy shart;
•	 ln_ECOMMERCE (elektron tijorat hajmi) – raqamli ekosistemning rivojlanishini aks ettiradi (elastiklik 

0,15). E-tijorat bozorining o‘sishi AKT xizmatlar talabini oshiradi.
Xato tuzatish koeffitsiyenti (ECT) -0,4736 ga teng va statistik jihatdan ahamiyatli (t = -6,248). Bu tizimning 

tez moslashuvga qobiliyatli ekanligini ko‘rsatadi. Muvozanatdan chetlanishlar taxminan 2 oyda (1/0,4736 ≈ 
2,11) tuzatiladi [15].

Diagnostik testlar modelning sifatli va ishonchli ekanligini tasdiqladi. Avtokorrelyatsiya testi (Breusch-
Godfrey LM) natijalari avtokorrelyatsiya yo‘qligini ko‘rsatdi (p = 0,1573). Heteroskedastisite testi (Breusch-
Pagan-Godfrey) gomoskedastiklik gipotezasini qabul qildi (p = 0,2301). Xato hadlarining normallik testi 
(Jarque-Bera) normal taqsimot gipotezasini tasdiqladi (p = 0,2408). CUSUM va CUSUMSQ testlari model 
parametrlarining vaqt bo‘yicha barqarorligini isbotladi [16].

X U L O S A  V A  T A K L I F L A R
Maqolada O‘zbekiston axborot mahsulotlari biznesining YaIM va bandlikka ta’siri 2017-2024 yillar 

ma’lumotlari asosida kompleks tahlil qilindi. Tadqiqot natijalari shuni ko‘rsatdiki:
Birinchidan, O‘zbekiston AKT sektori 2017-2024-yillarda keskin o‘sish sur’atlarini namoyish etdi. AKT 

xizmatlari eksporti 4,2 marta (150,7 → 640,8 mln $), bandlik 2,2 marta (37 958 → 83 051 kishi), YaIMdagi ulush 
1,6% dan 2,1% ga o‘sdi. IT Park tizimi eksponensial o‘sishni ko‘rsatdi – eksport 1 501 marta (0,6 → 901 mln $), 
xodimlar 14,4 marta (2 523 → 36 300 kishi) oshdi.

Ikkinchidan, ARDL modeli yordamida AKT eksporti va belgilovchi omillar o‘rtasida uzoq muddatli 
kointegrasiya munosabati aniqlandi (F-statistika = 7,856, p < 0,01). To‘rtta asosiy omil elastiklik koeffitsiyentlari 
quyidagicha: inson kapitali (1,83), ichki bozor (0,75), internet penetratsiyasi (0,63) va elektron tijorat (0,15). 
Barcha koeffitsiyentlar statistik jihatdan ahamiyatli.

Uchinchidan, inson kapitali AKT eksportining eng kuchli harakatlantiruvchi kuchi hisoblanadi. AKT 
xodimlar sonining 1% ga oshishi eksportni 1,83% ga oshiradi. Bu yuqori malakali kadrlar tayyorlash va IT ta’lim 
sifatini oshirish zarurligini ko‘rsatadi. Ichki bozor rivojlanishi (elastiklik 0,75) ham muhim – kuchli ichki bozor 
kompaniyalarga eksportga chiqish uchun zarur tajriba va malakani beradi.

To‘rtinchidan, xato tuzatish mexanizmi (ECT = -0,47) tizimning moslashuvchanligini tasdiqlaydi. 
Muvozanatdan chetlanishlar 2 oy ichida tuzatiladi. Diagnostik testlar modelning sifatli va ishonchli ekanligini 
ko‘rsatdi – avtokorrelyatsiya, heteroskedastisite va normallik muammolari yo‘q, parametrlar vaqt bo‘yicha 
barqaror.

Tadqiqotning asosiy ilmiy yangiligi O‘zbekiston kontekstida ARDL modeli yordamida AKT biznesining 
makroiqtisodiy ta’sirini kompleks baholashdan iborat. Natijalar amaliy jihatdan davlat siyosatini ishlab chiqishda 
va AKT sektorini strategik rejalashtirish uchun foydalanilishi mumkin. Keyingi tadqiqotlarda ushbu modelni 
boshqa O‘rta Osiyo davlatlarida qo‘llash va qiyosiy tahlil o‘tkazish maqsadga muvofiqdir.

